
টিভি স্ক্রল                                                                                                         নম্বর: ১৭২ 
টেলিভিশন চ্যানেলে স্ক্রল আকারে প্রচারের জন্য 
সকল ইলেকট্রনিক মিডিয়া

ঢাকা, ১৫ ফাল্গুন (২৮ ফেব্রুয়ারি):

সরকারি-বেসরকারি টিভি চ্যানেলসহ অন্যান্য ইলেকট্রনিক মিডিয়ায় নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো :

মূলবার্তা:

‘মধ্যপ্রাচ্যে উদ্ভূত পরিস্থিতির কারণে কিছু ফ্লাইট বাতিল হওয়ায় সম্মানিত যাত্রীদের অপ্রত্যাশিত অসুবিধা সৃষ্টি হয়েছে। যে সকল যাত্রীর ফ্লাইট বাতিল হয়েছে, তাদের রাত্রিযাপন সুবিধা প্রদান করা হবে। এজন্য প্রবাসী কল্যাণ ডেস্ক অথবা লাউঞ্জ-এ যোগাযোগ করার জন্য সম্মানিত যাত্রীদেরকে অনুরোধ করা হলো’—প্রবাসী কল্যাণ ও বৈদেশিক কর্মসংস্থান মন্ত্রণালয়।


#

মামুন/মেহেদী/মোশারফ/সেলিম/২০২৬/২২০৪ ঘণ্টা

তথ্যবিবরণী                                                                                                     নম্বর: ২৬৮৬ 

কুমিল্লার উন্নয়নে ঐক্যবদ্ধভাবে কাজ করার প্রত্যয় কৃষিমন্ত্রীর

ঢাকা, ১৫ ফাল্গুন (২৮ ফেব্রুয়ারি):

কৃষি; মৎস্য ও প্রাণিসম্পদ এবং খাদ্য মন্ত্রী মোহাম্মদ আমিন উর রশীদ বলেছেন, সবাই মিলে কুমিল্লার উন্নয়নে পাশে দাঁড়ালে হারানো ঐতিহ্য ফিরিয়ে আনা সম্ভব হবে। উন্নয়নের নতুন দিগন্ত উন্মোচনের লক্ষ্যে এই প্রত্যয় নিয়েই কাজ করা হবে।

পবিত্র মাহে রমজান উপলক্ষ্যে ঢাকাস্থ কুমিল্লা সমিতি উদ্যোগে আজ রাজধানীর রাওয়া কনভেনশন হলে আয়োজিত দোয়া ও ইফতার মাহফিলে প্রধান অতিথির বক্তব্যে মন্ত্রী এসব কথা বলেন।

মন্ত্রী বলেন, সবার আন্তরিক সহযোগিতা ও সমর্থন পেলে কুমিল্লা এগিয়ে যাবে, ইনশাআল্লাহ—এমন বিশ্বাস তাঁর রয়েছে। তিনি উল্লেখ করেন, কুমিল্লাকে বিভাগ করার দাবিতে এক সময় আন্দোলন করা হয়েছে এবং সেই স্বপ্ন এখনো তাঁর অন্তরে লালিত রয়েছে।

আমিন উর রশীদ বলেন, আজকের অনুষ্ঠানে শুধু তিনি নন—সচিব পর্যায়ের বহু কর্মকর্তা, অবসরপ্রাপ্ত যোগ্য ও অভিজ্ঞ ব্যক্তিবর্গ এবং অসংখ্য গুণীজন উপস্থিত রয়েছেন। সকলের ঐক্যবদ্ধ প্রচেষ্টায় অবহেলিত কুমিল্লাকে এগিয়ে নেওয়া সম্ভব বলে তিনি আশাবাদ ব্যক্ত করেন। তিনি যেন সৎ ও হক-হালাল পথে দায়িত্ব পালন করতে পারেন এবং তাঁর বাবার সম্মান, নিজের সম্মান ও সর্বোপরি কুমিল্লাবাসীর সম্মান অক্ষুণ্ন রাখতে সক্ষম হন—সেজন্য সবার দোয়া ও সহযোগিতা কামনা করেন। তিনি সকলকে ঐক্যবদ্ধভাবে কুমিল্লার উন্নয়ন ও বিভাগ প্রতিষ্ঠার লক্ষ্যে কাজ করার আহ্বান জানান।

অনুষ্ঠানে বিশেষ অতিথি হিসেবে উপস্থিত ছিলেন ভূমি মন্ত্রণালয়ের সিনিয়র সচিব এ এস এম সালেহ আহমেদ। সভাপতিত্ব করেন কুমিল্লা সমিতির সভাপতি সিনিয়র সচিব এ বি এম শাহজাহান।

দোয়া ও ইফতার মাহফিলে কুমিল্লা সমিতি ঢাকার সদস্যবৃন্দ, বিভিন্ন পেশাজীবী, গণ্যমান্য ব্যক্তিবর্গ এবং আমন্ত্রিত অতিথিগণ উপস্থিত ছিলেন।

#

মামুন/মেহেদী/মোশারফ/সেলিম/২০২৬/২১৪০ ঘণ্টা


তথ্যবিবরণী                                                          	                                                  নম্বর: ২৬৮৫
স্বাস্থ্য খাতে শূন্য পদগুলো দ্রুত পূরণের ব্যবস্থা নেওয়া হবে
                                                      ---স্বাস্থ্যমন্ত্রী


বেলাবো (নরসিংদী), ১৫ ফাল্গুন (২৮ ফেব্রুয়ারি):

স্বাস্থ্য খাতে শূন্য পদগুলো দ্রুত পূরণের ব্যবস্থা নেওয়া হবে বলে জানিয়েছেন স্বাস্থ্য ও পরিবার কল্যাণ মন্ত্রী সরদার মোঃ সাখাওয়াত হোসেন বকুল।

আজ নরসিংদীর বেলাবো উপজেলা প্রাঙ্গণে সরকারি কর্মকর্তাদের সঙ্গে মতবিনিময় সভা শেষে সাংবাদিকদের সাথে আলাপকালে মন্ত্রী এসব কথা বলেন। 

মন্ত্রী বলেন, স্বাস্থ্যসেবা জনগণের দোরগোড়ায় পৌঁছে দিতে কাজ করছে সরকার। প্রত্যেকটি উপজেলা স্বাস্থ্য কমপ্লেক্সে নতুনভাবে নতুন উদ্যমে স্বাস্থ্য সেবাকে বর্ধিত করার লক্ষ্যে বিভিন্ন নির্দেশনা দিয়েছি। দেশব্যাপী জনবল সংকট রয়েছে। এগুলোকে অতিক্রম করে কিভাবে শতভাগ স্বাস্থ্যসেবা নিশ্চিত করা যায়, জনগণের দোরগোড়ায় কিভাবে স্বাস্থ্যসেবা পৌঁছে দেওয়া যায় সেজন্য আমরা সার্বিকভাবে প্রধানমন্ত্রীর নেতৃত্বে কাজ শুরু করেছি।


সভায় বেলাবো উপজেলা নির্বাহী কর্মকর্তা উম্মে হাফসা নাদিয়াসহ বিভিন্ন দপ্তরের কর্মকর্তা-কর্মচারী ও নেতৃবৃন্দ উপস্থিত ছিলেন।

#

মাহমুদুল/মেহেদী/মোশারফ/আব্বাস/২০২৬/২১৩৭ ঘণ্টা


তথ্যবিবরণী                                                                                                     নম্বর: ২৬৮৪ 

জনগণের প্রত্যাশা, আকাঙ্ক্ষা, সময় ও তারুণ্যের চাহিদা অনুসারে নির্বাচনি ইশতেহার পাল্টাতে হবে
                                                                                                      -- স্বরাষ্ট্রমন্ত্রী
ঢাকা, ১৫ ফাল্গুন (২৮ ফেব্রুয়ারি):

স্বরাষ্ট্রমন্ত্রী সালাহউদ্দিন বলেছেন, রাজনীতি কোনো স্ট্যাটিক বিষয় নয়, এটি গতিশীল। তাই রাজনৈতিক দলগুলোকে জনগণের প্রত্যাশা, আকাঙ্ক্ষা, সময় ও তারুণ্যের চাহিদা অনুসারে নির্বাচনি ইশতেহার পাল্টাতে হবে। শুধু নির্বাচনি ইশতেহার নয়, রাজনৈতিক দলগুলোর লক্ষ্য ও উদ্দেশ্য এবং ঘোষণাপত্র জনগণের প্রত্যাশা, আকাঙ্ক্ষা, সময় ও তারুণ্যের চাহিদা অনুসারে পরিবর্তনযোগ্য।

মন্ত্রী আজ রাজধানীর ধানমন্ডি আবাহনী ক্লাব মাঠে জাতীয় নাগরিক পার্টি (এনসিপি)-এর প্রথম বর্ষপূর্তি উপলক্ষ্যে আয়োজিত আলোচনাসভা ও ইফতার মাহফিলে শুভেচ্ছা বক্তব্য প্রদানকালে এসব কথা বলেন।

মন্ত্রী বলেন, গণতান্ত্রিক মাঠে যেদিন এনসিপির যাত্রা রাজনৈতিক দল হিসেবে শুরু হয়েছিল আমি আশাবাদী হয়েছি। তিনি বলেন, তরুণদের রাজনীতিতে অংশগ্রহণ আমাদেরকে আরো বেশি মর্যাদাবান করবে; এদেশের রাজনীতিকে অনেক বেশি বেগবান করবে; তারুণ্যের চাহিদাকে ধারণ করে দেশকে এগিয়ে নিয়ে যাবে। তিনি আশাবাদ ব্যক্ত করে বলেন, নতুন রাজনৈতিক দল হিসেবে এনসিপি এই পথে অনেক দূর আসতে সক্ষম হয়েছে। তিনি আরো বলেন, রাজনীতিতে নির্বাচনি সমঝোতার মধ্য দিয়ে জোট হিসেবে অংশগ্রহণ করে জাতীয় সংসদ নির্বাচনে এনসিপি ছয়টি আসন পেয়েছে। এই ছয়টি আসন বৃদ্ধি পেতে পেতে হয়তো বা একসময় তারা রাষ্ট্রক্ষমতায় আরোহণ করবে।

মন্ত্রী বলেন, রাজনীতির কন্ঠকাকীর্ণ মাঠে সবাই উত্থান-পতনকে মেনে নেয়। এই উত্থান-পতনকে যারা মানেনি তারা রাজনীতিতে টিকে থাকেনি। রাজনীতিতে যারা মানুষের চাহিদাকে ধারণ করবে এবং জনগণের চাহিদাকে সমুন্নত রেখে এ দেশের সকল মানুষকে রাজনীতিতে অংশগ্রহণ করার জন্য উৎসাহিত করবে, সেরকম একটি রাজনৈতিক পরিবেশ বর্তমান ও আগামী প্রজন্ম চায়। তিনি বলেন, যারা সত্যিকার অর্থে এদেশের মানুষকে প্রতিনিধিত্ব করে, এদেশের জনমানুষের আকাঙ্ক্ষাকে ধারণ করে, ২০২৪ এর জুলাই গণঅভ্যুত্থানে ছাত্র-জনতার প্রত্যাশা ও আকাঙ্ক্ষাকে বাস্তবায়ন করে, সেই রকম রাজনীতি এনসিপি করবে। তিনি আরো বলেন, তাদের নির্বাচনি ম্যানিফেস্টো দেখে আমরা উৎসাহিত হয়েছি, খুব মনোযোগ সহকারে পুরো ম্যানিফেস্টো আমি পড়েছি।

জাতীয় স্বার্থে সবাইকে এক থাকার আহ্বান জানিয়ে সালাহউদ্দিন আহমদ বলেন, জাতীয় সংসদে তর্ক-বিতর্ক হবে কিন্তু আমরা জাতীয় স্বার্থে এক থাকবো। তিনি বলেন, জাতীয় সংসদকে আলোচনার কেন্দ্রবিন্দুতে পরিণত করবো। তিনি বলেন, সেখানে সকল ইস্যু আলাপ-আলোচনা ও বিতর্কের মধ্য দিয়ে আমরা জাতিকে একটি সমাধান দিবো।

মন্ত্রী পরে রাজধানীর শেরে বাংলা নগরে বাংলাদেশ-চীন মৈত্রী সম্মেলন কেন্দ্রে বাংলাদেশ জামায়াতে ইসলামী আয়োজিত ইফতার ও দোয়া মাহফিলে অংশগ্রহণ করেন।
#

ফয়সল/মেহেদী/রফিকুল/সেলিম/২০২৬/২১১০ ঘণ্টা


তথ্যবিবরণী                                                                                                     নম্বর: ২৬৮৩  

বাজার মনিটরিং ও সাম্প্রদায়িক সম্প্রীতি রক্ষায় নেতাকর্মীদের সজাগ থাকার আহ্বান পার্বত্য মন্ত্রীর

রাঙ্গামাটি, ১৫ ফাল্গুন (২৮ ফেব্রুয়ারি):

পার্বত্য চট্টগ্রাম বিষয়ক মন্ত্রী দীপেন দেওয়ান বলেছেন, রাঙ্গামাটির প্রতিটি মানুষ যাতে নির্বিঘ্নে ও আনন্দঘন পরিবেশে নিজ নিজ উৎসব পালন করতে পারে, তার জন্য বিএনপি সবসময় সাধারণ মানুষের পাশে থাকবে। তিনি পবিত্র রমজান মাসে বাজারের দ্রব্যমূল্য নিয়ন্ত্রণে রাখতে সরকারের মনিটরিং দলকে সক্রিয়ভাবে সহযোগিতা করার জন্য দলীয় নেতাকর্মীদের প্রতি বিশেষ গুরুত্বারোপ করেন।

আজ রাঙ্গামাটি জিমনেসিয়ামে জেলা বিএনপি আয়োজিত ইফতার ও দোয়া মাহফিলে প্রধান অতিথির বক্তব্যে মন্ত্রী এসব কথা বলেন।

মন্ত্রী তাঁর বক্তব্যে পার্বত্য চট্টগ্রামের তিন জেলা পরিষদ ও জেলা প্রশাসনের দৃষ্টি আকর্ষণ করে বলেন, রোজার মাসে যাতে কোনো অসাধু ব্যবসায়ী কৃত্রিম সংকট তৈরি করে সাধারণ মানুষকে ভোগান্তিতে ফেলতে না পারে, সেদিকে কঠোর নজরদারি রাখতে হবে। তিনি আরো বলেন, রমজান হলো সংযমের মাস। এই মাসে রাঙ্গামাটির সার্বিক পরিস্থিতি স্থিতিশীল রাখতে এবং সাম্প্রদায়িক সম্প্রীতি বজায় রাখতে বিএনপির সকল স্তরের নেতাকর্মীদের সজাগ থাকতে হবে।

রাঙ্গামাটি জেলা বিএনপির সভাপতি দীপন তালুকদার দিপুর সভাপতিত্বে অনুষ্ঠিত এই মাহফিলে মন্ত্রী সকল ধর্ম, বর্ণ ও মতের মানুষের উৎসব পালনে জেলা বিএনপিকে অতন্দ্র প্রহরীর মতো দায়িত্ব পালনের আহ্বান জানান।

অনুষ্ঠানে শহীদ প্রেসিডেন্ট জিয়াউর রহমান ও সাবেক প্রধানমন্ত্রী বেগম খালেদা জিয়ার বিদেহী আত্মার শান্তি এবং দেশ ও বিশ্বের সকল মানুষের কল্যাণ কামনায় বিশেষ মোনাজাত করা হয়।

ইফতার মাহফিলে অন্যান্যের মধ্যে রাঙ্গামাটি জেলা পরিষদ চেয়ারম্যান কৃষিবিদ কাজল তালুকদার, সাবেক পার্বত্য উপমন্ত্রী মনি স্বপন দেওয়ান, পুলিশ সুপার, পার্বত্য চট্টগ্রাম ভূমি কমিশনের সাবেক সচিব, সরকারি দপ্তরের ঊর্ধ্বতন কর্মকর্তাবৃন্দ, বিভিন্ন রাজনৈতিক দলের নেতৃবৃন্দসহ গণমাধ্যম কর্মীরা অংশ নেন।
#

রেজুয়ান/মেহেদী/মোশারফ/সেলিম/২০২৬/২০৫০ ঘণ্টা


তথ্যবিবরণী                                                                                                     নম্বর: ২৬৮২  
প্রথম আলো ও ডেইলি স্টার পত্রিকার ওপর হামলার ঘটনায় 
দু’মাসের মধ্যে চার্জশিট দাখিলের নির্দেশ স্বরাষ্ট্রমন্ত্রীর
ঢাকা, ১৫ ফাল্গুন (২৮ ফেব্রুয়ারি):
দৈনিক প্রথম আলো ও ডেইলি স্টার পত্রিকার ওপর হামলার ঘটনায় আগামী দু’মাসের মধ্যে সুষ্ঠু তদন্ত করে চার্জশিট দাখিলের নির্দেশ দিয়েছেন স্বরাষ্ট্রমন্ত্রী সালাহউদ্দিন আহমদ।
মন্ত্রী আজ রাজধানীর কারওয়ান বাজারে প্রথম আলোর পুড়িয়ে দেওয়া ভবনে ‘প্রথম আলোর আক্রান্ত ও অগ্নিদগ্ধ ভবন নিয়ে একটি শিল্প আয়োজন’ শীর্ষক বিশেষ প্রদর্শনী ঘুরে দেখার পর সাংবাদিকদের ব্রিফিংয়ে এ নির্দেশনা দেন।
মন্ত্রী বলেন, চার্জশিট দাখিল শেষে মামলাটির বিচারিক প্রক্রিয়া শুরু হবে। আমরা বিচারিক কার্যক্রমে সকলের সহযোগিতা চাই যাতে এ ধরনের ন্যক্কারজনক ঘটনার দৃষ্টান্তমূলক শাস্তি নিশ্চিত হয় এবং জাতিকে এ ধরনের ঘটনা আর দেখতে না হয়। তিনি বলেন, এ ঘটনার মধ্য দিয়ে সারা পৃথিবীর কাছে আমাদের মান ক্ষুণ্ন হয়েছে। সারা পৃথিবীর সামনে মেসেজ গিয়েছে যে বাংলাদেশে সংবাদপত্রের ওপর যখন-তখন আক্রমণ করা যায়। এদেশের যারা প্রগতিবিরোধী, যারা সাম্প্রদায়িক ও উগ্রবাদী শক্তি তাদের একটা রমরমা ভাব ছিলো—এ মেসেজটা সারা পৃথিবীতে গেছে। তিনি আরো বলেন, আমরা এর দৃষ্টান্তমূলক বিচারের মধ্য দিয়ে সারা পৃথিবীকে এ রকম একটা উল্টো মেসেজ দেবো—এ রকম করে বাংলাদেশের অগ্রগতি, প্রগতি এবং সমাজের অগ্রযাত্রাকে কেউ থামাতে পারবে না এবং আমরা তাদেরকে রুখে দেবো।
মন্ত্রী আরো বলেন, আমাদের নির্বাচনি ইশতেহারে স্বাধীন গণমাধ্যম এবং বিচার বিভাগের পূর্ণাঙ্গ স্বাধীনতার কথা বলা হয়েছে। আমরা জনগণের ম্যান্ডেট পেয়ে ক্ষমতায় এসেছি। তাই নির্বাচনি ইশতেহার অনুযায়ী সকলের সহযোগিতায় সেটা বাস্তবায়ন করতে চাই। তিনি বলেন, প্রদর্শনীটিকে একটা জীবন্ত জাদুঘরের মতো মনে হলো। ধ্বংসস্তূপ থেকে কিভাবে জেগে ওঠা যায়, তার একটা প্রচেষ্টা তারা নিয়েছে। তবে এ প্রদর্শনীর মধ্য দিয়ে আমরা যা কিছু দেখেছি ও শিখতে পেরেছি তা হলো—হয়তো সাম্প্রদায়িক উগ্রবাদী শক্তি প্রগতির দড়িকে টেনে ধরতে চায়। কিন্তু ইতিহাস সাক্ষ্য দেয়- সেটা তারা কখনো পারেনি। 
ব্রিফিংয়ে পররাষ্ট্রমন্ত্রী ড. খলিলুর রহমান বলেন, প্রথম আলো ও ডেইলি স্টারের ওপর হামলার ঘটনায় আমাকে স্থানীয় কূটনৈতিক মহল ও বিদেশে কথা শুনতে হয়েছে। তিনি বলেন, আজকে আমরা একটা প্রতিজ্ঞা করতে পারি যে, এ ধরনের ঘটনা আমাদের দেশে আর ঘটবে না এবং এই প্রতিজ্ঞাটি সারা সমাজকে করতে হবে। তিনি প্রথম আলো ও ডেইলি স্টার পরিবারের প্রতি সমবেদনা প্রকাশ করে বলেন, তারা যেন এই ধ্বংস্তূপ থেকে উঠে দাঁড়িয়ে বাংলাদেশে সত্যিকারের স্বাধীন একটি গণমাধ্যম হিসাবে আবার তাদের কর্ম সম্পাদন করতে পারে।
প্রধানমন্ত্রীর পলিসি ও স্ট্র্যাটেজি বিষয়ক উপদেষ্টা ডা. জাহেদ উর রহমান বলেন, দৈনিক প্রথম আলো ও ডেইলি স্টারের ওপর যে ধরনের হামলা হয়েছে, আগুন ধরিয়ে দেওয়া হয়েছে, সেখানে মানুষের মৃত্যু ঘটতে পারতো। তিনি আরো বলেন, এই ধরনের ঘটনার যদি বাংলাদেশে কেউ পুনরাবৃত্তি ঘটায়, সাধারণ নাগরিকদের তাদের বিরুদ্ধে দাঁড়ানো উচিত বলে মনে করি।
স্বরাষ্ট্রমন্ত্রী পরে ডেইলি স্টারের ক্ষতিগ্রস্ত কার্যালয় ও ধ্বংসস্তূপ পরিদর্শন করেন।
#
ফয়সল/মেহেদী/মোশারফ/সেলিম/২০২৬/২০২০ ঘণ্টা


তথ্যবিবরণী                                                          	                                                  নম্বর: ২৬৮১
ময়মনসিংহকে মাদক ও চাঁদাবাজিমুক্ত অঞ্চল হিসেবে গড়ে তোলা হবে
                                                     --তথ্য ও সম্প্রচার প্রতিমন্ত্রী

ময়মনসিংহ, ১৫ ফাল্গুন (২৮ ফেব্রুয়ারি):

তথ্য ও সম্প্রচার প্রতিমন্ত্রী ইয়াসের খান চৌধুরী বলেছেন, নান্দাইল-সহ ময়মনসিংহকে মাদক ও চাঁদাবাজিমুক্ত করে গড়ে তোলা হবে। মাদক ও চাঁদাবাজির বিষয়ে সরকার জিরো টলারেন্স, কোনো ছাড় দেওয়া হবে না। আমার বা দলের নাম ভাঙিয়ে অনৈতিক কিছু করতে আসলে কঠোর ব্যবস্থা নিবেন।

ময়মনসিংহের সার্কিট হাউজ সম্মেলনকক্ষে আজ জেলা পর্যায়ের কর্মকর্তাদের সাথে মতবিনিময়কালে প্রধান অতিথি'র বক্তৃতায় প্রতিমন্ত্রী এসব কথা বলেন।

প্রধান অতিথি বলেন, আমরা রাজনীতি করি, জনগণের ভোটে আমরা প্রতিনিধি হিসেবে নির্বাচিত হয়েছি। আমাদের কাছে সাধারণ জনগণ থেকে শুরু করে সব ধরনের লোক প্রয়োজনে আসবে। অপরপক্ষে, অসাধুরা কাছের লোক হিসেবে পরিচয় দিয়ে অন্যায় তদবির করতে চাইবে। কে আলেম, কে জালেম, সেটা নির্ধারণ করা আমার পক্ষে অনেক সময় সম্ভব হয়ে উঠে না। তাই আপনাদের সর্বোচ্চ সচেতন থাকতে হবে, কেউ যেন ধোঁকা দিতে না পারে।

কর্মকর্তাদের সক্ষমতা ও দক্ষতার প্রশংসা করে প্রতিমন্ত্রী বলেন, যারা একান্তই প্রাপ্য, তারা যেন ফ্যামিলি কার্ড ও কৃষক কার্ড পায়। নগরীর যানজট নিরসনে রাস্তাঘাটের অবৈধ স্থাপনা অপসারণ-সহ কার্যকরী পদক্ষেপ ও পরিকল্পনা গ্রহণের কথা উল্লেখ করেন তিনি। সেই সাথে সার্কিট হাউজের উন্নয়নে পরিকল্পনার বিষয়টিও ব্যক্ত করেন প্রতিমন্ত্রী।

ময়মনসিংহের জেলা প্রশাসক মোঃ সাইফুর রহমানের সভাপতিত্বে সভায় বিভাগীয় ও জেলা পর্যায়ের প্রশাসনের কর্মকর্তা, পুলিশ বিভাগের কর্মকর্তা, তথ্য ও সম্প্রচার মন্ত্রণালয়ের অধীন বিভাগীয় ও জেলা পর্যায়ের দপ্তরসমূহের কর্মকর্তা, জেলা পর্যায়ের অন্যান্য সরকারি দপ্তরের প্রধানগণ উপস্থিত ছিলেন।

#

মনির/মেহেদী/রফিকুল/আব্বাস/২০২৬/২০৩০ ঘণ্টা


তথ্যবিবরণী                                                                                                     নম্বর: ২৬৮০  

দিনাজপুরের পিছিয়ে পড়া জনগোষ্ঠীর উন্নয়নে সর্বোচ্চ চেষ্টা করা হবে
                                                          -- সমাজকল্যাণ মন্ত্রী

দিনাজপুর, ১৫ ফাল্গুন (২৮ ফেব্রুয়ারি):

সমাজকল্যাণ এবং মহিলা ও শিশু বিষয়ক মন্ত্রী ডা. এ জেড এম জাহিদ হোসেন বলেছেন, আমরা দায়িত্বে এসেছি মানুষের সেবা করার জন্য। আমরা প্রস্তুতি নিয়ে এসেছি অল্প সময়ে অনিয়ম দূর করে আপনাদের সহযোগিতায় এদেশকে এগিয়ে নিতে। দিনাজপুরের পিছিয়ে পড়া জনগোষ্ঠীর উন্নয়নে সর্বোচ্চ চেষ্টা করা হবে।
 
আজ দিনাজপুরের ফরিদপুর কবরস্থানে সাবেক প্রধানমন্ত্রী প্রয়াত খালেদা জিয়ার বাবা ইস্কান্দর মজুমদার, মা তৈয়বা মজুমদার ও বড় বোন খুরশীদ জাহান হকের কবর জিয়ারত শেষে মন্ত্রী এসব কথা বলেন।

মন্ত্রী বলেন, মন্ত্রীর দায়িত্ব পেয়ে আমি এখানে এসেছি। গণতন্ত্রের জন্য যে মানুষটি আজীবন সংগ্রাম করে গেছেন, যিনি কারো কাছে মাথানত বা আপস করেন নাই, কোনো ষড়যন্ত্রে পা দেন নাই, তাঁর মায়ের কবর জিয়ারত করা সৌভাগ্যের। আল্লাহ যেন তাদের জান্নাতুল ফেরদৌস দান করেন।

এ সময় জেলা বিএনপির সাধারণ সম্পাদক বখতিয়ার আহমেদ কচিসহ অন্যান্য নেতৃবৃন্দ উপস্থিত ছিলেন।

#

রফিকুল/মেহেদী/মোশারফ/সেলিম/২০২৬/২০১০ ঘণ্টা


তথ্যবিবরণী                                                                                                     নম্বর: ২৬৭৯  

সন্ত্রাস, মাদক ও কিশোর গ্যাংয়ের বিরুদ্ধে সরকারের জিরোটলারেন্স নীতি
                                    -- বিদ্যুৎ, জ্বালানি ও খনিজ সম্পদ প্রতিমন্ত্রী

যশোর, ১৫ ফাল্গুন (২৮ ফেব্রুয়ারি):

বিদ্যুৎ, জ্বালানি ও খনিজ সম্পদ প্রতিমন্ত্রী অনিন্দ্য ইসলাম অমিত বলেছেন, বাংলাদেশ জাতীয়তাবাদী দল বিএনপির নির্বাচনি ইশতেহারে সন্ত্রাস, মাদক ও কিশোর গ্যাং এর বিরুদ্ধে জিরোটলারেন্স নীতি ঘোষণা করেছে। প্রধানমন্ত্রীর নির্দেশনা সন্ত্রাস ও মাদকের বিরুদ্ধে কোনো ছাড় নয়। আমার দৃঢ় বিশ্বাস যশোর জেলাকে সন্ত্রাস, মাদক ও কিশোর গ্যাং মুক্ত করতে সকলের আন্তরিকতা রয়েছে। এক্ষেত্রে সকলের সহযোগিতা প্রয়োজন।

প্রতিমন্ত্রী আজ যশোর জেলা প্রশাসকের সম্মেলনকক্ষে জেলা প্রশাসন ও পুলিশ বিভাগের কর্মকর্তাদের সাথে মতবিনিময় সভায় প্রধান অতিথির বক্তৃতায় এসব কথা বলেন।

প্রতিমন্ত্রী বলেন, যারা মাদক ও সন্ত্রাসীদের পক্ষে পৃষ্ঠপোষকতা করছেন তাদের নামের তালিকা তৈরি করা হবে। আমরা তাদের সাথে কথা বলতে চাই। তিনি কর্মকর্তাদের উদ্দেশ্যে বলেন, আত্মবিশ্বাস ও খোলা মনে জনগণের কল্যাণে কাজ করেন। সরকারের প্রতি আপনারা আস্থা রাখুন। সরকার সকল ক্ষেত্রে আপনাদের সহযোগিতা করবে। বিগত অন্তর্বর্তীকালীন সরকারের সময়ে আপনারা কাজ করতে চেয়েছেন, কিন্তু পারেননি। জনগণের সার্বিক কল্যাণ নিশ্চিত করতে বর্তমান সরকারের প্রতিশ্রুতি বাস্তবায়নে কাজ করতে হবে।

যশোর জেলা প্রশাসক মোহাম্মদ আশেক হাসানের সভাপতিত্বে মতবিনিময় সভায় পুলিশ সুপার, স্থানীয় সরকার দপ্তরের উপপরিচালক, অতিরিক্ত জেলা প্রশাসক, অতিরিক্ত জেলা ম্যাজিস্ট্রেট, অতিরিক্ত পুলিশ সুপার, উপজেলা নির্বাহী কর্মকর্তা, সহকারী কমিশনার (ভূমি), সহকারী কমিশনার ও বিভিন্ন থানার ভারপ্রাপ্ত কর্মকর্তাগণ অংশ নেন।

বিকালে প্রতিমন্ত্রী একই স্থানে বাংলাদেশ সাংবাদিক কল্যাণ ট্রাস্ট কর্তৃক কল্যাণ অনুদান সহায়তা ও শিক্ষা বৃত্তির চেক বিতরণ অনুষ্ঠানে যোগদান করেন। অনুষ্ঠানে তিনি যশোর, মাগুরা, নড়াইল ও কুষ্টিয়া জেলার ২০ জন গণমাধ্যমকর্মীর মাঝে সাংবাদিক কল্যাণ ট্রাস্টের ২৭ লাখ টাকা অনুদানের চেক বিতরণ করেন। অনুষ্ঠানে বিশেষ অতিথি ছিলেন বাংলাদেশ সাংবাদিক কল্যাণ ট্রাস্টের ব্যবস্থাপনা পরিচালক মুহাম্মদ আবদুল্লাহ।

#

আরিফ/মেহেদী/রফিকুল/সেলিম/২০২৬/১৯৫৫ ঘণ্টা


তথ্যবিবরণী                                                                                                     নম্বর: ২৬৭৮  

হাজিদের কষ্ট দিলে শাস্তি, সেবা দিলে পুরস্কার দেওয়া হবে
                                                          -- ধর্মমন্ত্রী

ঢাকা, ১৫ ফাল্গুন (২৮ ফেব্রুয়ারি):

ধর্মমন্ত্রী কাজী শাহ মোফাজ্জাল হোসাইন (কায়কোবাদ) বলেছেন, সুন্দর ও সুষ্ঠুভাবে হাজিদেরকে সেবা দিলে এজেন্সিকে পুরস্কৃত করা হবে। হাজিদেরকে কষ্ট দিলে শাস্তি পেতে হবে।

আজ রাজধানীর রমনায় পুলিশ কনভেনশন হলে পবিত্র মাহে রমজান ১৪৪৭ হিজরি উপলক্ষ্যে হজ এজেন্সিজ এসোসিয়েশন অব বাংলাদেশ (হাব) আয়োজিত আলোচনা সভা, দোয়া ও ইফতার মাহফিলে প্রধান অতিথির বক্তব্যে মন্ত্রী এসব কথা বলেন।

ধর্মমন্ত্রী বলেন, হজযাত্রীরা হলেন আল্লাহর মেহমান। তাদেরকে সর্বোত্তম সেবা দিতে হবে। তাদের সাথে ভালো আচরণ করতে হবে। তাদের সাথে কোনো অন্যায় করা যাবে না। ইফতারের গুরুত্ব তুলে ধরে তিনি বলেন, ইফতার আল্লাহর হুকুম। এ হুকুম সঠিক সময়ে পালন করতে হবে।

নিজেকে খাদেম আখ্যায়িত করে কায়কোবাদ বলেন, খাদেম হিসেবে আল্লাহর সন্তুষ্টির জন্য আপনাদের সেবা করার চেষ্টা করে যাব। আপনাদের সন্তুষ্টির জন্য নয়, আল্লাহর সন্তুষ্টির জন্য কাজ করার চেষ্টা করব। প্রধানমন্ত্রী তারেক রহমান আমাকে যে দায়িত্ব দিয়েছেন, আমি আল্লাহর সন্তুষ্টির জন্য সে দায়িত্ব পালনের চেষ্টা করে যাব।

হাব’র সভাপতি সৈয়দ গোলাম সরওয়ারের সভাপতিত্বে অনুষ্ঠানে ভিডিওকলে বিশেষ অতিথির বক্তৃতা করেন বেসামরিক বিমান পরিবহন ও পর্যটন মন্ত্রী আফরোজা খানম (রিতা)। অনুষ্ঠানে অন্যান্যের মধ্যে ধর্ম মন্ত্রণালয়ের ভারপ্রাপ্ত সচিব মোঃ আয়াতুল ইসলাম ও হাব’র মহাসচিব ফরিদ আহমদ মজুমদার বক্তৃতা করেন।

#

আবুবকর/মেহেদী/রফিকুল/সেলিম/২০২৬/১৯৫০ ঘণ্টা


তথ্যবিবরণী                                                                                                     নম্বর: ২৬৭৭  

স্বনির্ভর বাংলাদেশ গড়তে খাল খনন কর্মসূচি হাতে নেওয়া হয়েছে
                                                      -- পানি সম্পদ মন্ত্রী

জৈন্তাপুর (সিলেট), ১৫ ফাল্গুন (২৮ ফেব্রুয়ারি):

পানি সম্পদ মন্ত্রী মোঃ শহীদউদ্দীন চৌধুরী এ্যানি বলেছেন, স্বনির্ভর বাংলাদেশ গড়তে খাল খনন কর্মসূচি হাতে নেওয়া হয়েছে। শহীদ রাষ্ট্রপতি জিয়াউর রহমান তাঁর জীবদ্দশায় খাল খনন করে দেশের মানুষের মনে স্থান করে নিয়েছেন, খাল খননের মাধ্যমে স্বনির্ভরতা অর্জন করার মানুষ তাঁকে চিরস্মরণীয় করে রেখেছে।

পানি সম্পদ মন্ত্রী আজ সিলেটের জৈন্তাপুরে খাল খনন পরিদর্শন ও মতবিনিময় সভায় প্রধান অতিথির বক্তৃতায় এসব কথা বলেন।

শহীদউদ্দীন চৌধুরী আরো বলেন, বর্তমান সরকার হচ্ছে জনবান্ধন সরকার, পানি সম্পদ মন্ত্রণালয় জনকল্যাণে গুরুত্বপূর্ণ কাজ বাস্তবায়ন করবে। দেশব্যাপী আগামী পাঁচ বছরে ২০ হাজার কি.মি. খাল খনন করা হবে। ইতোমধ্যে সরকার ১৮০ দিনের কর্মসূচি হাতে নিয়েছে। খাল-পুকুর-জলাশয় খনন-পুনঃখনন করা হলে কৃষি কাজে সেচের ব্যবস্থার পাশাপাশি মানুষের জীবন-জীবিকার ব্যাপক পরিবর্তন হবে বলে তিনি জানান।

এর আগে মন্ত্রী সিলেটের সুরমা নদী ও কুশিয়ারা খালের ভাঙণ এলাকা পরিদর্শন করেন। এ সময় প্রবাসী কল্যাণ ও শ্রম ও কর্মসংস্থান মন্ত্রী আরিফুল হক চৌধুরী; বাণিজ্য, শিল্প ও পাট এবং বস্ত্রমন্ত্রী খন্দকার আব্দুল মুক্তাদির,  পানি সম্পদ মন্ত্রণালয়ের সচিব ড. এ. কে. এম শাহাবুদ্দীন এবং সিলেটের জেলা প্রশাসক মো. সারওয়ার আলম উপস্থিত ছিলেন।

#

নাছির/মেহেদী/রফিকুল/সেলিম/২০২৬/১৯৩০ ঘণ্টা


তথ্যবিবরণী                                                                                                     নম্বর: ২৬৭৬  
ঈদযাত্রায় ভাড়া বৃদ্ধি করলে কঠোর ব্যবস্থা
                      -- সড়ক ও সেতু মন্ত্রী
নারায়ণগঞ্জ, ১৫ ফাল্গুন (২৮ ফেব্রুয়ারি):

নৌপরিবহন; সড়ক পরিবহন ও সেতু এবং রেলপথ মন্ত্রী শেখ রবিউল আলম বলেছেন, পরিবহন সেক্টরে স্পষ্ট বার্তা দেওয়া হয়েছে কোনো অবস্থাতেই ভাড়া বৃদ্ধি করা যাবে না। কেউ ভাড়া বাড়ানোর চেষ্টা করলে তার বিরুদ্ধে কঠোর আইনানুগ ব্যবস্থা নেওয়া হবে। পাশাপাশি চাঁদাবাজির সুনির্দিষ্ট তথ্য পাওয়া গেলে তা ফৌজদারি অপরাধ হিসেবে বিবেচনা করে আইনানুগ ব্যবস্থা গ্রহণ করা হবে।

আজ নারায়ণগঞ্জ শহরের মাছঘাট এলাকায় নির্মাণাধীন টার্মিনাল পরিদর্শন শেষে সাংবাদিকদের প্রশ্নের জবাবে মন্ত্রী এসব কথা বলেন।

এদিন মন্ত্রী নারায়ণগঞ্জ টার্মিনাল, নির্মাণাধীন খানপুর আইসিটি অ্যান্ড বাঙ্ক টার্মিনাল, নারায়ণগঞ্জ ড্রেজার বেইজ এবং বিশ্বব্যাংকের অর্থায়নে নারায়ণগঞ্জ নদী বন্দরের মাছঘাট সংলগ্ন নির্মিতব্য টার্মিনাল ভবন পরিদর্শন করেন। পরিদর্শন শেষে সংশ্লিষ্ট কর্মকর্তাদের সঙ্গে মতবিনিময় সভায় তিনি চলমান উন্নয়ন কার্যক্রমের অগ্রগতি পর্যালোচনা করেন এবং নির্ধারিত সময়ের মধ্যে কাজ সম্পন্ন করার নির্দেশনা প্রদান করেন।

মন্ত্রী বলেন, লাইটার জাহাজে ভোগ্যপণ্য রেখে বাজারে কৃত্রিম সংকট তৈরির অপচেষ্টা বরদাশত করা হবে না। পরিদর্শনে লাইটার জাহাজে গম পাওয়া গেছে। নির্ধারিত সময়ে পণ্য খালাস না করে জাহাজে রেখে দেওয়ার ঘটনায় সংশ্লিষ্টদের বিরুদ্ধে আইনি ব্যবস্থা নেওয়ার নির্দেশনা দেওয়া হয়েছে।

আসন্ন ঈদযাত্রা প্রসঙ্গে মন্ত্রী বলেন, এবারের ঈদ যাত্রা হবে স্বস্তিদায়ক ও নিরাপদ। যেসব স্থানে ব্যত্যয়ের সম্ভাবনা রয়েছে, সেগুলো চিহ্নিত করে প্রয়োজনীয় নির্দেশনা দেওয়া হয়েছে। অবাধ ও নির্বিঘ্ন ঈদযাত্রা নিশ্চিত করতে সংশ্লিষ্ট সকল সংস্থা গতবারের চেয়ে অধিক তৎপর থাকবে।

মন্ত্রী সংশ্লিষ্ট সকল পরিবহন মালিক-শ্রমিক, ব্যবসায়ী ও সংশ্লিষ্ট কর্তৃপক্ষকে সরকারি নির্দেশনা কঠোরভাবে অনুসরণ করার আহ্বান জানান এবং জনস্বার্থবিরোধী যেকোনো কার্যক্রমের বিরুদ্ধে শূন্য সহনশীলতার নীতি অব্যাহত থাকবে বলে তাঁর অঙ্গীকার পুনর্ব্যক্ত করেন।

এ সময় নৌপরিবহন; সড়ক পরিবহন ও সেতু এবং রেলপথ প্রতিমন্ত্রী হাবিবুর রশিদ, নৌপরিবহন সচিব ড. নূরুন্নাহার চৌধুরী এনডিসি, বিআইডব্লিউটিএর চেয়ারম্যান রিয়াল এডমিরাল আরিফ আহমেদ মোস্তফা এবং নৌপরিবহন মন্ত্রণালয়ের ঊর্ধ্বতন কর্মকতারা উপস্থিত ছিলেন।
#

আরিফ/মেহেদী/রফিকুল/সেলিম/২০২৬/১৮৪০ ঘণ্টা


তথ্যবিবরণী                                                          	                                                  নম্বর: ২৬৭৫ 
সরকার গণমাধ্যমের উপর আক্রমণকে সভ্যতার উপর আক্রমণ হিসেবে বিবেচনা করে
                                                                         ---তথ্য ও সম্প্রচার মন্ত্রী 

ঢাকা, ১৫ ফাল্গুন (২৮ ফেব্রুয়ারি):

যেকোনো গণমাধ্যমের উপর আক্রমণকে সভ্যতার উপর আক্রমণ হিসেবে সরকার বিবেচনা করে বলেছেন তথ্য ও সম্প্রচার মন্ত্রী জহির উদ্দিন স্বপন। 

মন্ত্রী আজ কারওয়ান বাজারে দৈনিক প্রথম আলো'র অফিস পরিদর্শনকালে এ কথা বলেন। এ সময় প্রধানমন্ত্রীর উপদেষ্টা মাহ্‌দী আমিন উপস্থিত ছিলেন। 

প্রথম আলো পরিদর্শন শেষে সাংবাদিকদের ব্রিফিংকালে তথ্যমন্ত্রী বলেন, কাছ থেকে এ ধ্বংসযজ্ঞ দেখে এর সাথে যে সভ্যতাবিরোধী চিন্তা কাজ করেছে তা বেরিয়ে পড়েছে। তিনি বলেন, এ ধরনের অপশক্তি যাতে সমাজে প্রশ্রয় না পায়, সে ব্যাপারে রাষ্ট্র ও সরকার সচেতন থাকবে এবং বিভিন্ন পদক্ষেপ গ্রহণ করবে।

জহির উদ্দিন স্বপন বলেন, কোনো অপরাধ তামাদি হতে পারে না। যেকোনো অপরাধ, সেটা তাৎক্ষণিকভাবেই হোক বা যত সময়ের ব্যবধানেই হোক, তা জবাবদিহি ও বিচার প্রক্রিয়ার আওতায় আনতেই হবে। তিনি গণমাধ্যমের স্বাধীনতা নিশ্চিত করার ব্যাপারে প্রতিশ্রুতি ব্যক্ত করেন এবং এ ব্যাপারে সবার সহযোগিতা কামনা করেন।

প্রথম আলো পরিদর্শন শেষে মন্ত্রী ডক্টরস অ্যাসোসিয়েশন অব বাংলাদেশ (ড্যাব) আয়োজিত ইফতার মাহফিলে অংশ নেন।

#

ইমরানুল/মেহেদী/মোশারফ/রফিকুল/আব্বাস/২০২৬/১৮৫০ ঘণ্টা



তথ্যবিবরণী                                                                                                     নম্বর: ২৬৭৪  

অবৈধ বালু মহাল চালু ও পাথর উত্তোলন করা যাবে না
                                   -- শ্রম ও কর্মসংস্থান মন্ত্রী

সিলেট, ১৫ ফাল্গুন (২৮ ফেব্রুয়ারি):

প্রবাসী কল্যাণ ও বৈদেশিক কর্মসংস্থান এবং শ্রম ও কর্মসংস্থান মন্ত্রী আরিফুল হক চৌধুরী বলেছেন, কোনো অবৈধ বালু মহাল চালু এবং পাথর কোয়ারি থেকে পাথর উত্তোলন করা যাবে না। কেউ যদি এধরনের কাজে লিপ্ত থাকে তবে তাকে ধরে পুলিশের হাতে তুলে দেবেন৷

মন্ত্রী আজ সিলেটের গোয়াইনঘাট উপজেলা পরিষদ হলরুমে এক মতবিনিময় সভায় এসব কথা বলেন।

নির্বাচনের সময় প্রতিশ্রুতি অনুযায়ী গোয়াইনঘাটের উন্নয়ন প্রসঙ্গে মন্ত্রী বলেন, আগামী মার্চেই এখানের বিভিন্ন রাস্তার উন্নয়ন কাজ শুরু হবে। চিকিৎসা ব্যবস্থার উন্নতির লক্ষ্যে নবনির্মিত উপজেলা ৫০ শয্যাবিশিষ্ট হাসপাতালের কার্যক্রম দ্রুত চালু করা হবে এবং নিয়মিত চিকিৎসক উপস্থিতি নিশ্চিত করা হবে। এছাড়া, খাল খনন, উপজেলা পরিষদের পুকুরের চারপাশে গাইড ওয়াল নির্মাণ এবং শহরের আদলে হাঁটার জন্য ওয়াকওয়ে নির্মাণ কাজ দ্রুত শুরু হবে।

গোয়াইনঘাট উপজেলা নির্বাহী কর্মকর্তা রতন কুমার অধিকারীর সভাপতিত্বে মতবিনিময় সভায় জেলা প্রশাসক মো. সারওয়ার আলমসহ বিভিন্ন দপ্তরের কর্মকর্তা, রাজনৈতিক নেতৃবৃন্দ, সাংবাদিক ও সুধিজন উপস্থিত ছিলেন।

#

মামুন/মেহেদী/রফিকুল/সেলিম/২০২৬/১৮৩০ ঘণ্টা


তথ্যবিবরণী                                                                                                     নম্বর: ২৬৭৩  

দেশকে খাদ্যে স্বয়ংসম্পূর্ণ করে রপ্তানির উপযোগী করতে কাজ করছে সরকার
                                                                         -- খাদ্য প্রতিমন্ত্রী

টাঙ্গাইল, ১৫ ফাল্গুন (২৮ ফেব্রুয়ারি):

মৎস্য ও প্রাণিসম্পদ; কৃষি এবং খাদ্য প্রতিমন্ত্রী সুলতান সালাউদ্দিন টুকু বলেছেন, দেশকে খাদ্যে স্বয়ংসম্পূর্ণ করার পাশাপাশি উদ্বৃত্ত খাদ্য বিদেশে রপ্তানির উপযোগী করে তুলতে বর্তমান সরকার কাজ করছে।

আজ টাঙ্গাইল সদর উপজেলা পরিষদ চত্বরে ২০২৫-২৬ অর্থবছরে খরিপ-১ মৌসুমে পাট ফসলের উৎপাদন বৃদ্ধির লক্ষ্যে কৃষি প্রণোদনা কর্মসূচির আওতায় ক্ষুদ্র, প্রান্তিক ও মাঝারি কৃষকদের মাঝে বিনামূল্যে পাট বীজ, সার ও কৃষি সরঞ্জাম বিতরণ অনুষ্ঠানে প্রতিমন্ত্রী এ কথা বলেন।

প্রতিমন্ত্রী বলেন, টাঙ্গাইল সদরের একটি বৃহৎ অংশ চরাঞ্চল। চর এলাকার উন্নয়নে সরকার সর্বোচ্চ প্রচেষ্টা চালাবে। তিনি বলেন, চরের অনেক পতিত জমি রয়েছে। এসব জমি চাষাবাদের আওতায় আনা গেলে প্রান্তিক কৃষকরা উপকৃত হবেন, পাশাপাশি আশপাশের জেলাগুলোতেও খাদ্য সরবরাহ বৃদ্ধি পাবে। তিনি বলেন, এই প্রথম চরাঞ্চলে সেচযন্ত্র বিতরণ করা হয়েছে। ইতোমধ্যে পাট বীজ ও সার বিতরণ করা হয়েছে।

টুকু বলেন, আমাদের পর্যাপ্ত সার মজুত রয়েছে। কৃষকরা যেন সঠিকভাবে সার পায়, সে জন্য সর্বোচ্চ তদারকি করা হচ্ছে। সার পেতে কারো কোনো অসুবিধা হবে না। প্রান্তিক কৃষকদের সার্বিক সহযোগিতা নিশ্চিত করতে সরকার ভবিষ্যতেও কার্যকর পদক্ষেপ গ্রহণ করবে বলে জানান তিনি।

টাঙ্গাইলের জেলা প্রশাসক শরীফা হকের সভাপতিত্বে অনুষ্ঠানে বক্তব্য রাখেন বাংলাদেশ চর এলাকায় আধুনিক কৃষি প্রযুক্তি সম্প্রসারণ প্রকল্প (১ম সংশোধনী) এর পরিচালক জিয়াউর রহমান, জেলা কৃষি সম্প্রসারণ অধিদপ্তরের উপপরিচালক আশেক পারভেজ, কৃষিবিদ নূরে আলম সিদ্দিকী প্রমুখ।

#

হাসান/মেহেদী/রফিকুল/সেলিম/২০২৬/১৭৩০ ঘণ্টা


তথ্যবিবরণী                                                                                                     নম্বর: ২৬৭২ 

নির্বাচনি ইশতেহার অনুযায়ী প্রবাসীদের জন্য প্রবাসী কার্ড চালু করা হবে
                                                            -- প্রবাসী কল্যাণ মন্ত্রী

সিলেট, ১৫ ফাল্গুন (২৮ ফেব্রুয়ারি):

প্রবাসী কল্যাণ ও বৈদেশিক কর্মসংস্থান মন্ত্রী আরিফুল হক চৌধুরী বলেছেন, নির্বাচনি ইশতেহার অনুযায়ী প্রবাসীদের জন্য প্রবাসী কার্ড খুব শিগগিরই চালু করা হবে। তিনি বলেন, স্পেনে অবস্থানরত অবৈধ ২৫ হাজার বাংলাদেশিকে সে দেশে বৈধকরণের জন্য পদক্ষেপ নেওয়া হবে।

আজ সিলেট সার্কিট হাউজে সাংবাদিকদের বিভিন্ন বিষয়ে ব্রিফকালে মন্ত্রী এসব কথা বলেন। 

মন্ত্রী বলেন, আমরা ১৮০ দিনের যে অগ্রাধিকারভিত্তিক কর্মসূচি হাতে নিয়েছি তাতে আমাদের প্রধানমন্ত্রী যে গাইডলাইন দিয়েছেন, সে অনুযায়ী বন্ধ হয়ে থাকা শ্রমবাজার বিশেষ করে মধ্যপ্রাচ্য, সৌদি আরব, মালয়েশিয়া এবং যেসব দেশে শ্রমবাজার বন্ধ রয়েছে সেগুলো কীভাবে আবার চালু করা যায় সে বিষয়ে পদক্ষেপ নেওয়া হচ্ছে।

বাণিজ্যমন্ত্রী খন্দকার আব্দুল মুক্তাদির বলেন, এখন পর্যন্ত আমাদের নিত্য প্রয়োজনীয় দ্রব্যের বাজার স্থিতিশীল রয়েছে এবং সামনের দিনগুলোতেও স্থিতিশীল রাখতে সক্ষম হব।

পানি সম্পদ মন্ত্রী শহীদ উদ্দিন চৌধুরী বলেন, এখানে সীমান্তের ওপার হতে ঢলের পানি আসার কারণে বন্যা হয়। এই এলাকাকে বন্যামুক্ত রাখা আমাদের জন্য চ্যালেঞ্জ। এই চ্যালেঞ্জ আমরা মোকাবিলা করতে সক্ষম হবো। এ অঞ্চলকে নদীভাঙণ হতে রক্ষা করতে জরুরিভিত্তিতে যেখানে যা করা দরকার প্রয়োজন অনুযায়ী তাই করা হবে। 

এর আগে মন্ত্রিগণ সার্কিট হাউজে সিলেটের সরকারি বিভিন্ন দপ্তরের কর্মকর্তাদের সাথে জেলার চলমান উন্নয়ন নিয়ে মতবিনিময় করেন।

#

মামুন/মেহেদী/রফিকুল/সেলিম/২০২৬/১৭২০ ঘণ্টা


তথ্যবিবরণী                                                          	                                                  নম্বর: ২৬৭০
নদীতে খাদ্যপণ্যবাহী লাইটার জাহাজ নোঙর করে পণ্য খালাসে বিলম্ব
 কঠোর আইনগত ব্যবস্থা গ্রহণের নির্দেশ নৌপরিবহন মন্ত্রীর
ঢাকা, ২৮ ফেব্রুয়ারি ২০২৬:
আমদানিকৃত গম ও ভুট্টাবাহী লাইটার জাহাজ থেকে নির্ধারিত সময়ে খাদ্যপণ্য গুদামে খালাস না করে দীর্ঘদিন নদীতে নোঙর করে রাখার ঘটনায় জড়িত প্রতিষ্ঠানসমূহের বিরুদ্ধে আইনগত ব্যবস্থা গ্রহণের নির্দেশ দিয়েছেন নৌপরিবহন, সড়ক ও সেতু এবং রেলপথ মন্ত্রী শেখ রবিউল আলম। 
আজ মুন্সিগঞ্জ জেলার ধলেশ্বরী নদী এলাকায় আকস্মিক পরিদর্শনে গিয়ে মন্ত্রী দেখতে পান, কয়েকটি লাইটার জাহাজ ৬ থেকে ১৮ দিন পর্যন্ত খাদ্যপণ্যসহ নোঙর করে রাখা হয়েছে। সংশ্লিষ্ট নিয়ম অনুযায়ী এসব পণ্য দ্রুত নির্ধারিত গুদামে খালাস করার কথা থাকলেও তা যথাসময়ে করা হয়নি।
নৌপরিবহন মন্ত্রী বলেন, খাদ্যপণ্য জাহাজে অযৌক্তিকভাবে ফেলে রেখে বাজারে কৃত্রিম সংকট সৃষ্টি কিংবা অধিক মুনাফা অর্জনের কোনো অপচেষ্টা বরদাশত করা হবে না। এতে বাজার ব্যবস্থাপনা ও ভোক্তা স্বার্থ ক্ষতিগ্রস্ত হওয়ার আশঙ্কা রয়েছে। সরকার এ ধরনের অনিয়মের বিরুদ্ধে কঠোর অবস্থানে রয়েছে।
মন্ত্রী সংশ্লিষ্ট সকল আমদানিকারক, পরিবহনকারী ও ব্যবসায়ীদের নির্ধারিত বিধি-বিধান কঠোরভাবে অনুসরণ করার আহ্বান জানান এবং খাদ্যপণ্য দ্রুত খালাস ও যথাযথ সংরক্ষণ নিশ্চিত করার নির্দেশ প্রদান করেন। এসময় নৌপরিবহন, সড়ক ও সেতু এবং রেলপথ প্রতিমন্ত্রী হাবিবুর রশিদ, নৌপরিবহন সচিব ড. নূরুন্নাহার চৌধুরী এনডিসি, বিআইডব্লিউটিএ’র চেয়ারম্যান রিয়াল এডমিরাল আরিফ আহমেদ মোস্তফা, নৌপরিবহন মন্ত্রণালয়ের ঊর্ধ্বতন কর্মকতারা উপস্থিত ছিলেন।
উল্লেখ্য, নৌপরিবহন অধিদপ্তরের অধীনে গঠিত টাস্কফোর্স নিয়মিতভাবে নদীপথে অভিযান ও তদারকি কার্যক্রম পরিচালনা করছে। গত দেড় মাসে ঢাকা, নারায়ণগঞ্জ ও যশোর অঞ্চলে মোট ৮৩৮টি জাহাজ পরিদর্শন করা হয়েছে। 
#

কাজী আরিফ/খাদীজা/আতিক/শফি/২০২৬/১৪৩০ ঘণ্টা




তথ্যবিবরণী                                                          	                                                  নম্বর: ২৬৬৯
কবি মোহন রায়হানকে আগামী ২ মার্চ বাংলা একাডেমি সাহিত্য পুরস্কার প্রদান করা হবে

ঢাকা, ১৫ ফাল্গুন (২৮ ফেব্রুয়ারি):
কবি মোহন রায়হানকে বাংলা একাডেমি সাহিত্য পুরস্কার ২০২৬ প্রদান করার ঘোষণা দেওয়ার পর থেকে বিভিন্ন পত্রিকা ও সোশ্যাল মিডিয়ায় বিরূপ সমালোচনা হওয়ায় তাৎক্ষণিকভাবে এ পুরস্কার প্রদান স্থগিত রেখে অভিযোগ পর্যালোচনা করার সিদ্ধান্ত গৃহীত হয়। উত্থাপিত অভিযোগ পর্যালোচনা করার জন্য সংস্কৃতি বিষয়ক মন্ত্রণালয়ের মন্ত্রী, প্রতিমন্ত্রী ও সচিবের উপস্থিতিতে গত ২৭ ফেব্রুয়ারি এক জরুরি সভা অনুষ্ঠিত হয়েছে। 
অভিযোগসমূহ পর্যালোচনান্তে প্রধানমন্ত্রীর সম্মতিক্রমে কবি মোহন রায়হানকে ২০২৬ সালের বাংলা একাডেমি সাহিত্য পুরস্কার প্রদানের সিদ্ধান্ত গৃহীত হয়। সে অনুযায়ী আগামী ২ মার্চ ২০২৬ তারিখ সোমবার সকাল ১১ টায় বাংলা একাডেমিতে তাঁকে এ পদক প্রদান করা হবে।
#

আফসানা/খাদীজা/আতিক/শফি/২০২৬/১৩৩০ ঘণ্টা  



টিভি স্ক্রল                                                                                                             নম্বর: ১৭০
টেলিভিশন চ্যানেলে স্ক্রল আকারে প্রচারের জন্য 
সকল ইলেকট্রনিক মিডিয়া

ঢাকা, ১৫  ফাল্গুন (২৮ ফেব্রুয়ারি) :

সরকারি-বেসরকারি টিভি চ্যানেলসহ অন্যান্য ইলেকট্রনিক মিডিয়ায় নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো:

মূলবার্তা :

“কবি মোহন রায়হানকে আগামী ২ মার্চ সোমবার সকাল ১১ টায় বাংলা একাডেমি সাহিত্য পুরস্কার প্রদান করা হবে”। 

#

আফসানা/খাদীজা/আতিক/শফি/২০২৬/১৩২৪ ঘণ্টা 


তথ্যবিবরণী                                                            	                              নম্বর: ২৬৬৮
রাজবন বিহারে পার্বত্য মন্ত্রীর বিশেষ প্রার্থনা: দেশ ও জাতির সমৃদ্ধি কামনা

রাঙ্গামাটি, ১৫ ফাল্গুন (২৮ ফেব্রুয়ারি):
রাঙ্গামাটির ঐতিহ্যবাহী রাজবন বিহারে পার্বত্য চট্টগ্রাম বিষয়ক মন্ত্রণালয়ের মন্ত্রী দীপেন দেওয়ান আজ এক বিশেষ ধর্মীয় অনুষ্ঠানে যোগদান করেন। এ সময় তিনি বৌদ্ধমূর্তি দান, সংঘদান ও অষ্টপরিষ্কার দানসহ নানাবিধ পুণ্যকর্মে অংশ নিয়ে ভগবান বুদ্ধের আশীর্বাদ প্রার্থনা করেন।
অনুষ্ঠানে মন্ত্রী দীপেন দেওয়ান জগতের সকল প্রাণীর সুখ ও শান্তি এবং দেশের মঙ্গল কামনায় বিশেষ প্রার্থনা করেন। ধর্মীয় এ আয়োজনে বিহার প্রাঙ্গণ পুণ্যার্থীদের উপস্থিতিতে কানায় কানায় পূর্ণ ছিল।
পার্বত্য মন্ত্রী তাঁর বক্তব্যে বলেন, আমরা এমন এক বাংলাদেশ গড়তে চাই যেখানে প্রতিটি ধর্মের মানুষ পারস্পরিক শ্রদ্ধা ও সম্প্রীতির মধ্য দিয়ে বাস করবে। মন্ত্রী সৃষ্টিকর্তার কাছে বাংলাদেশ সরকারের উত্তরোত্তর সাফল্য এবং মাতৃভূমি ও জাতির সামগ্রিক সমৃদ্ধি কামনা করেন। তিনি শান্তি ও উন্নয়নের ধারা অব্যাহত রাখতে সকলকে ঐক্যবদ্ধ থাকার আহ্বান জানান।
অনুষ্ঠানে রাঙ্গামাটি রাজবন বিহারের আবাসিক প্রধান ও বনভান্তের প্রধান শিষ্য শ্রীমৎ প্রজ্ঞালংকার মহাথের ধর্মীয় দেশনা প্রদান করেন। এ সময় আরও উপস্থিত ছিলেন মন্ত্রীর সহধর্মিণী মৈত্রী দেওয়ান, দলীয় নেতৃবৃন্দ এবং স্থানীয় গণ্যমান্য ব্যক্তিবর্গ। 
 #
রেজুয়ান/খাদীজা/আতিক/জোহরা/২০২৬/১১৫৫ ঘণ্টা 


Handout                                                                                                                                           Number: 2667
Bangladesh Permanent Mission to the UN observed the International Mother Language Day
New York, 28 February: 
The Permanent Mission of Bangladesh to the United Nations observed the Great Martyrs’ Day and International Mother Language Day 2026 in New York yesterday with due solemnity and dignity in presence of a significant number of ambassadors and diplomats from different countries and high officials from the UN Secretariat. Chief of the office of the Under-Secretary-General for General Assembly and Conference Management Anne Lafeber attended the program as the chief guest.
At the outset, Bangladesh Permanent Representative to the UN Ambassador Salahuddin Noman Chowdhury delivered the welcome remarks. Paying profound tribute to the martyrs of the historic Language Movement of 1952, he stated that the struggle to protect the right to one’s mother tongue is not only a defining chapter in Bangladesh’s history but also a remarkable example of the global pursuit of linguistic diversity and cultural pluralism. He reaffirmed Bangladesh’s commitment to promoting the status of the Bangla language internationally and advancing multilingualism within the United Nations system. He also thanked the UNESCO for their initiative to connect multilingualism with sustainable social development. 
The United Nations Under-Secretary-General for Global Communications, along with other distinguished speakers, underscored the significance of the 2026 theme “Many languages, one future: Youth voices on multilingual education.” They emphasized that linguistic diversity is not merely a custodian of cultural heritage, but also a fundamental pillar for sustainable development, social inclusion, and the building of a knowledge-based society. Today’s youth are the policymakers, innovators, and leaders of tomorrow; therefore, amplifying their voices in multilingual education is essential to shaping a just and inclusive future. Mother tongue-based education fosters children’s creativity and self-confidence, while learning additional languages equips them to become global citizens. If we truly aspire to build “one future,” we must recognize the strength of “many languages,” respect and preserve linguistic diversity within our education systems, and ensure the active participation of young people in this transformative journey.
The programme was also attended by Valerie Petit, Liaison Officer of the UNESCO Office in New York; Isabelle Bilterys, Multilingualism Officer; and Mikael Kai Nomura, Officer of the UNESCO Office in New York.
It may be recalled that in 1999, UNESCO proclaimed 21 February as International Mother Language Day, and the United Nations General Assembly subsequently recognized its global observance. Inspired by the spirit of Bangladesh’s historic Language Movement, the Day is now commemorated worldwide each year.
#
NYPM/Khadiza/Atik/Sofi/2026/1050



তথ্যবিবরণী                                                            	                              নম্বর: ২৬৬৬ 
জাতিসংঘে বাংলাদেশ স্থায়ী মিশনে আন্তর্জাতিক মাতৃভাষা দিবস পালন

নিউইয়র্ক, ১৫ ফাল্গুন (২৮ ফেব্রুয়ারি):
জাতিসংঘে বাংলাদেশ স্থায়ী মিশনের উদ্যোগে মহান শহিদ দিবস ও আন্তর্জাতিক মাতৃভাষা দিবস-২০২৬ পালিত হয়েছে। দিবসটি উপলক্ষে গতকাল ভাষা শহিদদের স্মরণে এক আলোচনা সভার আয়োজন করা হয়। এতে জাতিসংঘের সাধারণ পরিষদ ও সম্মেলন ব্যবস্থাপনা বিষয়ক আন্ডার-সেক্রেটারি-জেনারেলের কার্যালয়ের প্রধান Anne Lafeber প্রধান অতিথি হিসেবে উপস্থিত ছিলেন।   
অনুষ্ঠানের শুরুতে জাতিসংঘে বাংলাদেশের স্থায়ী প্রতিনিধি রাষ্ট্রদূত সালাহউদ্দিন নোমান চৌধুরী স্বাগত বক্তব্য প্রদান করেন। তিনি ১৯৫২ সালের ভাষা আন্দোলনে শহিদদের প্রতি গভীর শ্রদ্ধা নিবেদন করে বলেন, মাতৃভাষার অধিকার রক্ষার সংগ্রাম কেবল বাংলাদেশের ইতিহাস নয়, বরং বিশ্বব্যাপী ভাষাগত বৈচিত্র্য ও সাংস্কৃতিক বহুত্ববাদের এক উজ্জ্বল দৃষ্টান্ত। তিনি আন্তর্জাতিক পরিমণ্ডলে বাংলা ভাষার মর্যাদা প্রতিষ্ঠা এবং বহুভাষিকতার প্রসারে বাংলাদেশের অঙ্গীকার পুনর্ব্যক্ত করেন। 
অনুষ্ঠানে প্রধান অতিথিসহ অন্যান্য বক্তারা ২০২৬ সালের আন্তর্জাতিক মাতৃভাষা দিবসের প্রতিপাদ্য “Many languages, one future: Youth voices on multilingual education” এর তাৎপর্য তুলে ধরে বলেন ভাষাগত বৈচিত্র্য কেবল সাংস্কৃতিক ঐতিহ্যের ধারক নয়, বরং টেকসই উন্নয়ন, সামাজিক অন্তর্ভুক্তি এবং জ্ঞানভিত্তিক সমাজ গঠনের অন্যতম ভিত্তি। আজকের তরুণ প্রজন্মই আগামী দিনের নীতি-নির্ধারক, উদ্ভাবক ও নেতৃত্বদানকারী শক্তি; তাই বহুভাষিক শিক্ষার ক্ষেত্রে তাদের কণ্ঠস্বরকে গুরুত্ব দেওয়া মানে একটি ন্যায়ভিত্তিক ও অন্তর্ভুক্তিমূলক ভবিষ্যৎ নির্মাণ করা। মাতৃভাষাভিত্তিক শিক্ষার মাধ্যমে শিশুর সৃজনশীলতা ও আত্মবিশ্বাস বিকশিত হয়, একই সঙ্গে অন্যান্য ভাষা শেখার সুযোগ তাদের বৈশ্বিক নাগরিক হিসেবে গড়ে তোলে। 
অনুষ্ঠানে নিউইয়র্কস্থ ইউনেস্কো কার্যালয়ের লিয়াজোঁ অফিসার Valerie Petit, মাল্টিলিঙ্গুয়ালিজম অফিসার Isabelle Bilterys, কর্মকর্তা Mikael Kai Nomura এবং বিভিন্ন দেশের রাষ্ট্রদূত ও কূটনীতিকবৃন্দ, জাতিসংঘ সচিবালয়ের উচ্চপদস্থ কর্মকর্তাবৃন্দ এবং জাতিসংঘে বাংলাদেশ স্থায়ী মিশনের কর্মকর্তা ও কর্মচারীগণ উপস্থিত ছিলেন।  
#
জাতিসংঘে বাংলাদেশ স্থায়ী মিশন/খাদীজা/আতিক/জোহরা/২০২৬/১০৫৫ ঘণ্টা 



তথ্যবিবরণী                                                          	                                                  নম্বর: ২৬৬৫
নিউইয়র্কে বাংলাদেশ কনস্যুলেটে মহান শহিদ দিবস ও আন্তর্জাতিক মাতৃভাষা দিবস পালিত 

নিউইয়র্ক, ২৮ ফেব্রুয়ারি:

নিউইয়র্কে বাংলাদেশ কনস্যুলেট জেনারেলে গতকাল যথাযোগ্য মর্যাদায় ‘মহান শহিদ দিবস ও আন্তর্জাতিক মাতৃভাষা দিবস-২০২৬’ পালন করা হয়। 
দিবসটি উপলক্ষ্যে রাষ্ট্রপতি, প্রধানমন্ত্রী, পররাষ্ট্রমন্ত্রী ও পররাষ্ট্র প্রতিমন্ত্রী প্রদত্ত বাণী পাঠ করা হয়। অনুষ্ঠানে ভাষা আন্দোলন, মহান মুক্তিযুদ্ধ ও ২০২৪-এর গণ-অভ্যুত্থানে শহিদদের স্মরণে এক মিনিট নীরবতা পালন করা হয়। এসময় সকল শহিদের আত্মার মাগফেরাত কামনা এবং দেশের অব্যাহত শান্তি ও সমৃদ্ধির জন্য বিশেষ মোনাজাত করা হয়।  
কনসাল জেনারেল মোহাম্মদ মোজাম্মেল হক তাঁর বক্তব্যে ‘মহান শহিদ দিবস ও আন্তর্জাতিক মাতৃভাষা দিবস-২০২৬’  এর ঐতিহাসিক প্রেক্ষাপট ও তাৎপর্য তুলে ধরেন। তিনি বলেন, মূলত: ৫২’র ভাষা আন্দোলনের মধ্য দিয়েই স্বাধীন সার্বভৌম বাংলাদেশের ভিত্তি রচিত হয় যা পূর্ণতা পায় মহান মুক্তিযুদ্ধের মাধ্যমে। তিনি ৫২’র মহান ভাষা আন্দোলন ও ৭১-এর স্বাধীনতা যুদ্ধে সকল শহিদ, শহিদ বুদ্ধিজীবী ও ২০২৪ এর জুলাই-আগস্ট গণ-অভ্যুত্থানের সকল শহিদের  প্রতি  গভীর শ্রদ্ধা জ্ঞাপন করেন। তিনি বলেন যে, একজন ব্যক্তির বুদ্ধিবৃত্তিক, মানসিক, সাংস্কৃতিক এবং সামাজিক দক্ষতার সঠিক চর্চা তার মাতৃভাষার মাধ্যমে বিকশিত হয়।  তাই নিজের মাতৃভাষা লেখা ও ব্যবহার করার অধিকার প্রত্যেক ব্যক্তির জন্য অপরিহার্য। ২১শে ফেব্রুয়ারি এবং আন্তর্জাতিক মাতৃভাষা দিবসের মূল চেতনা হল পৃথিবীর সকল ভাষা ও সংস্কৃতির নিজস্বতা রক্ষার অধিকার প্রতিষ্ঠা করা। 
কনসাল জেনারেল আরো বলেন, ত্রয়োদশ জাতীয় সংসদ নির্বাচনের মাধ্যমে নতুন সরকার গঠিত হয়েছে। তিনি দৃঢ়ভাবে আশাবাদ ব্যক্ত করেন যে, নবনির্বাচিত প্রধানমন্ত্রী তারেক রহমান-এর বলিষ্ঠ নেতৃত্বে বর্তমান সরকার ধর্ম-বর্ণ নির্বিশেষে দেশের প্রতিটি মানুষের ভাষাভিত্তিক অধিকার সমুন্নত রাখবে। 
উন্মুক্ত আলোচনায় নিউইয়র্কস্থ বীরমুক্তিযোদ্ধাগণ এবং কমিউনিটির নেতৃবৃন্দ তাদের অনুভূতি ব্যক্ত করেন। এসময় রাজনৈতিক, সামাজিক ও সাংস্কৃতিক ব্যক্তিবর্গ, বিভিন্ন পেশাজীবি, সাংবাদিক, নতুন প্রজন্ম ও কমিউনিটি সদস্যসহ অতিথিরা উপস্থিত ছিলেন।  
#

তথ্যবিবরণী                                                          	                                                 নম্বর: ২৬৬৪
ফ্যামিলি কার্ড নিয়ে ফেক নিউজ প্রতিরোধ করতে হবে
       -সমাজকল্যাণ এবং মহিলা ও শিশু বিষয়ক মন্ত্রী
দিনাজপুর, ১৫ ফাল্গুন (২৮ ফেব্রুয়ারি):  
সমাজকল্যাণ এবং মহিলা ও শিশু বিষয়ক মন্ত্রী ডা. আবু জাফর মোঃ জাহিদ হোসেন বলেছেন, ফ্যামিলি কার্ড নিয়ে ফেক নিউজ দিয়ে মানুষকে বিভ্রান্ত করার চেষ্টা করছে অনেকে। সেটাকে প্রতিরোধ ও কীভাবে কমিয়ে আনা যায় সে বিষয়ে কাজ করতে হবে।
গতকাল দিনাজপুরের নবাবগঞ্জ উপজেলা পরিষদ সভাকক্ষে নবাবগঞ্জ, বিরামপুর, ঘোড়াঘাট এবং হাকিমপুর চার উপজেলার সরকারি কর্মকর্তাদের সাথে মতবিনিময় সভাশেষে তিনি এসব কথা বলেন।
 	মন্ত্রী বলেন, মানুষকে আশ্বস্ত করতে হবে, বিভ্রান্ত হতে দেয়া যাবে না। কারণ এটা আমাদের প্রধানমন্ত্রী তারেক রহমানের অগ্রাধিকার প্রকল্প। 
 তিনি আরো বলেন, আগামী ১০ই মার্চ প্রধানমন্ত্রী ফ্যামিলি কার্ড উদ্বোধন করবেন। বিষয়টি যাতে সঠিকভাবে করা যায় সেই লক্ষ্যে কার্যক্রম চলছে। কোনো ধরনের দুর্নীতি যাতে আমাদের কাউকে স্পর্শ না করে সে ব্যাপারে সবাইকে সচেতন থাকার আহ্বান জানান তিনি।
#

